
РЕПУБЛИКА СЕВЕРНА МАКЕДОНИЈА

____________________________________________________________
ПРЕДЛОГ НА ЗАКОНОТ ЗА ИЗМЕНУВАЊЕ НА ЗАКОНОТ ЗА  ПРИВАТНО ОБЕЗБЕДУВАЊЕ

Скопје, октомври 2019 година        
  В О В Е Д
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Законот за приватно обезбедување („Службен весник на Република Македонија“ бр. 166/12, 164/13, 148/15, 193/15 и 55/16) ги уредува условите за вршење на приватно обезбедување; вршењето на приватното обезбедување; приватното обезбедување за сопствени потреби; задолжителното приватно обезбедување; овластувањата на работниците за приватно обезбедување; работната облека и ознаката на работниците за приватно обезбедување; формирањето, овластувањата и финансирањето на Комората на Република  Северна Македонија за приватно обезбедување; евиденциите, заштитата на податоците и информациите; надзорот; овластувањето за подзаконски прописи и прекршочните одредби. 
Основната цел поради која се предлага изменување на Законот за приватно обезбедување е усогласување со Законот за прекршоците (,,Службен весник на Република Северна Македонија“ бр. 96/19) во конкретни сегменти во однос на содржината.
Истовремено со предложениот закон се врши  интервенција во однос на името на државата, а со цел имплементација на Уставните амандмани XXXIII - XXXVI и Уставниот закон за спроведување на Уставните амандмани  („Службен весник на Република Македонија“ бр.6/19).
II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН
Oсновната заложба при изготвување на Предлогот на закон за изменување на Законот за приватно обезбедување е усогласување на Законот за приватно обезбедување со Законот за прекршоците.
Предлогот на закон за изменување на Законот за приватно обезбедување се заснова врз истите начела врз кои е заснован Законот за приватно обезбедување.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА
Предлогот на законот не предизвикува финансиски импликации врз Буџетот на Република Северна Македонија.
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведување на предложениот закон не се потребни дополнителни финансиски средства од Буџетот на Република Северна Македонија, а спроведувањето на законот нема да повлече материјални обврски за субјектите засегнати со законот чие донесување се предлага. 
ПРЕДЛОГ НА ЗАКОН 

ЗА ИЗМЕНУВАЊЕ НА 
ЗАКОНОТ ЗА ПРИВАТНО ОБЕЗБЕДУВАЊЕ
Член 1
Во Законот за приватно обезбедување („Службен весник на Република Македонија“ бр. 166/12, 164/13, 148/15, 193/15 и 55/16), во член 72 во ставот (1) воведната реченица се менува и  гласи:
„Глоба во износ од 50 до 1.000 евра во денарска противвредност – за микро  трговци; од 50 до 2.000 евра во денарска противвредност – за мали трговци; од 250 до 6.000 евра во денарска противвредност – за средни трговци и од 250 до 10.000 евра во денарска противвредност – за големи трговци ќе му се изрече за прекршок на правно лице, ако:“


Во ставот (2) зборовите „30% од одмерената глоба за правното лице“ се заменуваат со зборовите „15 до 500 евра во денарска противвредност“. 
Член 2
Во член 73 во ставот (1) воведната реченица се менува и  гласи:
„Глоба во износ од 50 до 1.000 евра во денарска противвредност – за микро  трговци; од 50 до 2.000 евра во денарска противвредност – за мали трговци;  од 250 до 6.000 евра во денарска противвредност – за средни трговци и од 250 до 10.000 евра во денарска противвредност – за големи  трговци, ќе му се изрече за прекршок на правно лице, ако:“.

Во ставот (2) зборовите „три години“ се заменуваат со зборовите „две години“. 
 Во ставот (3) зборовите „30% од одмерената глоба за правното лице“ се заменуваат со зборовите „15 до 500 евра во денарска противвредност“. 

Член 3
Во членот 73-а зборовите „100 до 200 евра“ се заменуваат со зборовите „15 до 250 евра“. 

                                                   Член 4
 Во член 75 во ставот (1) зборовите „600 до 700 евра“ се заменуваат со зборовите „15 до 250 евра“. 

                                                   Член 5
Во член 76 во ставот (1) зборовите „900 до 1.000 евра“ се заменуваат со зборовите „15 до 250 евра“. 
                                                   Член 6
Во Законот за изменување и дополнување на Законот за приватно обезбедување („Службен весник на Република Македонија“ бр.55/16), членот 4 се менува и гласи:
„По членот 76-б се додава нов член 76-в, кој гласи:
                                                                     76-в

(1) Глоба во износ од 15 до 100 евра во денарска противвредност ќе му се изрече за прекршок на овластено службено лице од Министерството за внатрешни работи ако не ги побара доказите и податоците по службена должност во рокот утврден во членовите 13 став (4) и 14 став (2) од овој закон.

(2) Глоба во износ од 15 до 100 евра во денарска противвредност ќе му се изрече за прекршок на овластеното службено лице од надлежниот јавен орган од кој се побарани доказите и податоците ако не ги достави бараните докази и податоци во рокот утврден членовите 13 став (5) и 14 став (3) од овој закон.

(3) Глоба во износ од 15 до 100 евра во денарска противвредност ќе му се изрече за прекршок на овластено службено лице од Министерството за внатрешни работи ако не одлучи по барањето за издавање на дозвола во рокот утврден во членот 16 од овој закон.“
 Член 7
Низ целиот текст на Законот зборовите „Република Македонија“ се заменуваат со зборовите „Република Северна Македонија“.

Член 8
Овој закон влегува во сила осмиот ден од денот на објавувањето во „Службен весник на Република Северна Македонија“.

   О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ
Основната цел поради која се предлага изменување на Законот за приватно обезбедување е усогласување со Законот за прекршоците (,,Службен весник на Република Северна Македонија“ бр. 96/19), со цел усогласување на прекршочните одредби од Законот за приватно обезбедување со одредбите од новиот Закон за прекршоците, во насока на утврдување на нови износи на глоби за прекршоците сторени од страна на физички, службени, овластени и правни лица.
Истовремено со предложениот закон се врши  интервенција во однос на името на државата, а со цел имплементација на Уставните амандмани XXXIII - XXXVI и Уставниот закон за спроведување на Уставните амандмани  („Службен весник на Република Македонија“ бр.6/19).

II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ
Решенијата содржани во предложените одредби се меѓусебно поврзани и имаат за цел содржинско, техничко и терминолошко изменување и дополнување на одредби од Законот за приватно обезбедување, во функција на усогласување со Законот за прекршоците. 
III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА
Со усвојување на предложените решенија ќе се овозможи конзистентност на правниот систем преку усогласени нормативни решенија меѓу Законот за прекршоците – како системски закон и одредбите од материјалните закони со кои се регулираат конкретни области.
И З В О Д

НА ОДРЕДБИ ОД ЗАКОНОТ ЗА ПРИВАТНО ОБЕЗБЕДУВАЊЕ ШТО СЕ МЕНУВААТ   
Член 72

(1) Глоба во износ од 1. 000 евра во денарска противвредност ќе му се изрече за прекршок на правно лице, ако: 
1) не го извести Министерството за настанатата промена во однос на основачот, адресата, називот или одговорното лице во правното лице кое има дозвола за приватно обезбедување, во рок од осум дена од денот на настанатата промена (член 17 став (2)); 
2) во рокот утврден со закон не ја извести Комората дека престанало да ја врши дејноста (член 19); 
3) не ја одземе легитимацијата за обезбедување, односно не ја достави за поништување до Комората во пропишаниот рок, или не ја извести Комората во пропишаниот рок за неисполнување на еден од условите утврдени членот 25 став (2) од овој закон од страна на работникот за обезбедување и не ја огласи легитимацијата за неважечка (член 25 ставови (4) и (5)); 
3-а) не издаде налог за носење на огнено оружје на работниците за обезбедување (член 29 став (2)); 
4) не изведе задолжително контролно гаѓање најмалку еднаш годишно (член 31 став (1)); 
5) нема дежурство од 24 часа во Центарот за обезбедување и надзор (член 33 став (3)); 
6) врши работи на одржување на јавниот ред на јавни собири и други настани со работници за обезбедување кои не носат работна облека и немаат на себе елеци со светлоодбојни ленти на кои има натпис „Обезбедување“ (член 38); 
6-а) не изработи, односно не достави до Министерството план за обезбедување на јавни собири односно настани кога за таа потреба ангажира повеќе од петмина работници за обезбедување (член 39 став (1)); 
7) работната облека не е во согласност со членот 58 ставови (3) и (6) од овој закон и 
7-а) не овозможи вршење на надзор, не ја стави на располагање бараната документација или не ги даде потребните податоци и известувања (член 68 став (1)). 

(2) Глоба во износ од 30% од одмерената глоба за правното лице ќе му се изрече и на одговорното лице во правното лице за прекршоците од ставот (1) на овој член.
Член 73

(1) Глоба во износ од 4. 000 евра во денарска противвредност ќе му се изрече за прекршок на правно лице, ако: 
1) врши недозволени работи на приватно обезбедување (член 4); 
2) применува недозволени оперативни методи и средства на приватно обезбедување (член 5); 
3) не склучи со странката договор (член 6); 
4) го надминува овластувањето за вршење на приватно обезбедување (член 9); 
5) врши приватно обезбедување без соодветна дозвола за обезбедување (член 10); 
6) не започне со работа по истекот на рокот од шест месеци од денот на издавањето на дозволата за приватно обезбедување, односно во рокот утврден со закон не поднесе барање за издавање на легитимации за приватно обезбедување за работниците за обезбедување од членовите 13 став (1) точка 2, 13 став (2) точка 2 и 14 став (1) точка 2 од овој закон (член 11 став (1)); 
7) не ги исполнуваат во текот на своето работење во континуитет условите од членовите 13 и 14 од овој закон (член 15); 
8) не поднесе до Комората барање за издавање на легитимација за обезбедување во пропишаниот рок (член 25 став (3)); 
9) постапува спротивно на членот 28 од овој закон; 
10) врши обезбедување на транспорт на пари и други вредносни пратки спротивно на членот 35 од овој закон; 
11) постапува спротивно на членот 36 од овој закон; 
12) врши обезбедување на пренос на пари и други вредносни пратки, без посебно опремено возило спротивно на членот 37 од овој закон; 
13) работите на обезбедување на јавни собири и други настани работниците за обезбедување вработени во правното лице ги вршат со употреба на огнено оружје (член 38 став (4)); 
14) постапува спротивно на членот 42 став (2) од овој закон; 
15) нема организирано приватно обезбедување за сопствени потреби во согласност со овој закон (член 43); 
16) не врши задолжително приватно обезбедување согласно со членот 44 став (1) од овој закон; 
17) во рок од 24 часа не поднесе писмен извештај до Министерството за задржувањето, односно употребата на средства за присилба (член 57 став (2)); 
18) правните лица кои дејноста приватно обезбедување ја вршат во вид на давање услуги не се здружуваат во Комората (член 59 став (1)) и 
19) не ги води евиденциите согласно со членот 64 од овој закон. 

(2) За прекршоците од ставот (1) на овој член на правното лице ќе му се изрече прекршочна санкција забрана на вршење на дејност приватно обезбедување во траење од три месеци до три години.

(3) Глоба во износ од 30% од одмерената глоба за правното лице ќе му се изрече и на одговорното лице во правното лице за прекршоците од ставот (1) на овој член.

Член 73-а

Глоба во износ од 100 до 200 евра во денарска противвредност ќе му се изрече на кандидатот ако постапува спротивно на членот 24-д став (2) од овој закон.

Член 75

(1) Глоба во износ од 600 до 700 евра во денарска противвредност ќе му се изрече за прекршок на физичко лице, ако: 
1) на барање на правното лице за приватно обезбедување на ја врати легитимацијата за обезбедување (член 25 став (6)); 
2) на барање на овластено службено лице на Министерството не го даде на увид налогот за носење на огнено оружје, дозволата за носење на оружје, како и огненото оружје што го носи (член 29 став (3)); 
3) врши работи на одржување на јавниот ред на јавни собири и други настани без работна облека и без елеци со светлоодбојни ленти на кои има натпис „Обезбедување“ (член 38); 
4) во вршењето приватно обезбедување не носи легитимација за обезбедување (член 46 став (1)); 
5) не ја покаже легитимацијата за обезбедување во случај кога се повикува на вршење на приватно обезбедување или не ја покаже легитимацијата за обезбедување на барање на овластено службено лице на Министерството (член 46 ставови (2) и (3)) и 
6) во рок од 24 часа не поднесе писмен извештај за задржувањето, односно употребата на средства за присилба (член 57 став (1)). 

(2) За прекршоците од ставот (1) на овој член на физичкото лице ќе му се изрече прекршочна санкција забрана на вршење на дејност приватно обезбедување во траење до една година.

Член 76

(1) Глоба во износ од 900 до 1.000 евра во денарска противвредност ќе му се изрече за прекршок на физичко лице, ако: 
1) при вршење на физичко обезбедување носи огнено оружје и муниција спротивно на членот 29 ставови (4) и (5) од овој закон; 
2) носи сопствено огнено оружје за време на вршење на физичко обезбедување на лица и имот (член 30); 
3) веднаш не ја извести полицијата, доколку примената информација во центарот за обезбедување и надзор укажува дека се врши кривично дело за кое се гони по службена должност (член 33 став (5)); 
4) работите на обезбедување на јавни собири и други настани ги врши со употреба на огнено оружје (член 38 став (4)); 
5) при вршење на физичко обезбедување применува овластувања за кои не е овластен согласно со членот 45 став (1) од овој закон; 
6) применува овластувања спротивно на членот 45 став (2) од овој закон; 
7) не постапи по наредба на овластено службено лице на Министерството (член 47 став (1)); 
8) изврши задржување на лице спротивно на членот 52 од овој закон; 
9) употреби средства за присилба спротивно на членот 54 од овој закон; 
10) употреби огнено оружје спротивно на членот 55 од овој закон и 
11) употреби дресирано куче спротивно на членот 56 од овој закон. 

(2) За прекршоците од ставот (1) на овој член на физичкото лице ќе му се изрече прекршочна санкција забрана на вршење на дејност приватно обезбедување во траење до една година.

Член 76-б

Глоба во износ од 25 до 50 евра во денарска противвредност ќе му се изрече за прекршок на овластено службено лице од Министерството за внатрешни работи ако не ги побара доказите и податоците по службена должност во рокот утврден во членовите 13 став (4) и 14 став (2) од овој закон.

Глоба во износ од 25 до 50 евра во денарска противвредност ќе му се изрече за прекршок на овластеното службено лице од надлежниот јавен орган од кој се побарани доказите и податоците ако не ги достави бараните докази и податоци во рокот утврден членовите 13 став (5) и 14 став (3) од овој закон.

Глоба во износ од 25 до 50 евра во денарска противвредност ќе му се изрече за прекршок на овластено службено лице од Министерството за внатрешни работи ако не одлучи по барањето за издавање на дозвола во рокот утврден во членот 16 од овој закон.

